
sþ. 624. Nefndarálit [51. mál]
Ulll till. til þál. um lán úr mótvirðissjóði til landbúnaðarframkvæmda.

Frá minni hl. fjárveitinganefndar.

Ég hef ekki getað orðið meðnefndarmönnum mínum sammála um afgreiðslu
málsins. Ágreiningurinn var þó eigi um aðalefni tillögunnar, heldur um það form,
er haft yrði á endurgreiðslu þess fjár, er hér um ræðir, þegar það greiðist inn frá
þeim fyrirtækjum, er þegar hafa fengið það að láni.

Því CI' yfir lýst af hæstv. ríkisstjórn, að hér sé a. m. k. að mestu leyti um að
ræða fé mótvirðissjóðs, þegar það greiðist inn aftur, vegna þess að því hafi þegar
verið að mestu ráðstafað til annarra framkvæmda. Í raun og veru er hér um að
ræða vexti og afborganir af því fé. sem þegar hefur verið ráðstafað, jafnóðum og
það greiðist til baka. Svo sem kunnugt er, var mótvirðissjóður stofnaður sam-
kvæmt þeim ákvæðum Marshallsamningsins, að jafnvirði þess fjár, er við fengj-
um að gjöf samkvæmt þeim samningi, skyldi greitt í íslenzkum krónum í sérstakan
sjóð, er geymdur væri í Landsbanka Íslands og eigi mætti ráðstafa nema með leyfi
Marshallstofnunarinnar.

Nú mun Marshallstofnunin vera um það bil að hætta störfum, en í hennar
stað stofnuð önnur, sem útlit er fyrir að eigi fyrst og fremst að láta hernaðarmál
til sín taka. Verður þá ekki um frekari framlög að ræða frá Marshallstofnuninni.
Tel ég því rétt, að jafnframt því sem fé mótvirðissjóðs er allt lánað út í fram-
kvæmdir, svo sem verða mun nú alveg á næstunni, þá sé honum ekki haldið við
lengur í sínu upprunalegu formi. Hann er þá ekki lengur neinn mótvirðissjóður
í þeirri merkingu, sem hann hefur verið fram að þessu.

Framkvæmdasjóður ríkisins var stofnaður með lögum nr. 55 4. júlí 1942. Átti
hlutverk hans að vera að veita fé til nauðsynlegra framkvæmda í þarfir atvinnu-
veganna eftir þar til settum reglum. Á starfsemi hans hefur lítið borið, en lögin
munu þó enn vera í gildi. Það er því eðlilegasta fyrirkomulag þessara mála, að
vextir og afborganir af því fé, er lánað hefur verið úr mótvirðissjóði, renni í fram-
kvæmdasjóð ríkisins og lögum um hann verði breytt í samræmi við það, sem Alþingi
vill ákveða um notkun þessa fjár á hverjum tíma.

Þá skal enn fremur á það bent, að það væri síður en svo í neinu ósamræmi
við það, sem á undan er gengið í þessum málum, að hin nýja stofnun, sem tilkynnt
hefur verið að stofnuð yrði í stað Marshallstofnunarinnar, leggi fram fé til ýmiss
konar hernaðarundirbúnings á Íslandi, og í sambandi við slík framlög yrði þess
krafizt, að mótvirðissjóði verði við haldið með sömu skilyrðum og áður. Er því
að öllu leyti öruggara að koma því fjármagni, er hér um ræðir, í algerlega íslenzk-
an sjóð, er starfar að öllu eftir Íslenzkum lögum einum, en ekki samkvæmt samn-
ingi íslenzku ríkisstjórnarinnar við erlend ríki. Sýnist mér slíkt eina tryggingin
fyrir því, að við fáum að nota féð eins og okkur hentar bezt og alveg að eigin
ákvörðun.

Um heildarskiptingu þessa fjár eins og tillagan gerir ráð fyrir geri ég ekki
ágreining. Hins vegar tel ég rétt að taka það fram, að heimilt sé að nota einnig
þetta fé til raforkuframkvæmda og skóggræðslu i sveitum landsins.

Samkvæmt framansögðu vil ég leggja til, að þingsályktunartillagan verði af-
greidd með svofelldri

BREYTINGU:
Tilli.ígugreinin orðist svo:
Alþingi ályktar að fela ríkisstjórninni að láta afborganir og vexti af lánum,

sem veitt eru úr mótvirðissjóði, renna í framkvæmdasjóð ríkisins og undirbúa
undir næsta Alþingi breytingar á lögum nr. 55 frá 4. júlí 1942 um þann sjóð, er
miði að því, að sjóðnum sé varið í þeim tilgangi, er hér segir:

1. Helmingnum af fé sjóðsins sé varið til landbúnaðar, raforku og skóggræðslu
í sveitum landsins.

2. Helmingnum sé varið til framkvæmda í þágu sjávarútvegs og iðnaðar, til bygg-
ingarstarfsemi og annarra framkvæmda í kaupstöðum og kauptúnum.

Alþingi, 15. jan. 1952.

Ásmundur Sigurðsson.


